
ԱՊԱՑՈՒՑՄԱՆ ՊԱՐՏԱԿԱՆՈՒԹՅՈՒՆԸ ԲԱՇԽԵԼՈՒ ՄԱՍԻՆ 
         «23» մայիսի 2023թ․                                                                                                                              ք․ Երևան
Հայաստանի Հանրապետության հակակոռուպցիոն դատարանի դատավոր Կ․Բադալյանս, քննելով ՀԿԴ/0037/02/23  քաղաքացիական գործով ապացուցման պարտականությունը բաշխելու հարցը.

ՀՀ Տավուշի մարզի դատախազությունը հայցադիմում է ներկայացրել ՀՀ Տավուշի մարզի առաջին ատյանի ընդհանուր իրավասության դատարան ընդդեմ Սմբատ Հակոբյանի՝ համատեղ սեփականություն հանդիսացող բնակարանից պարտապանի բաժինն առանձնացնելու և այդ բաժնի վրա բռնագանձում տարածելու պահանջի մասին։

ՀՀ Տավուշի մարզի առաջին ատյանի ընդհանուր իրավասության դատարանի դատավոր Զ․Զաքինյանի 31/05/2005 թվականի որոշմամբ հայցադիմումն ընդունվել է վարույթ։

Դատարանի 23/06/2005 թվականի որոշմամբ քաղաքացիական գործի վարույթը կասեցվել է։

08/06/2012 թվականին քաղաքացիական գործը հանձնվել է դատավոր Ա․Կուրեխյանին և 11/06/2012 թվականի որոշմամբ քաղաքացիական գործն ընդունվել է վարույթ։

Վերաբաշխման արդյունքում քաղաքացիական գործը 08/11/2021 թվականին հանձնվել է դատավոր Ն․Դալլաքյանին։ 

09/11/2021 թվականի որոշմամբ քաղաքացիական գործն ընդունվել է վարույթ և թողնվել է կասեցված՝ մինչև կասեցման հիմքի վերանալը։
ՀՀ Տավուշի մարզի առաջին ատյանի ընդհանուր իրավասության դատարանը 24/01/2023 թվականին որոշում է կայացրել  «Քաղաքացիական գործը  Հակակոռուպցիոն դատարանի քննությանը հանձնելու մասին» և այն ուղարկվել է ըստ ենթակայության։

Հակակոռուպցիոն դատարանում քաղաքացիական գործը ստացվել է 02/02/2023 թվականին, գործին տրվել է թիվ ՀԿԴ/0037/02/23 համարը, և այն 03/02/2023 թվականին հանձնվել է դատավոր Կ․Բադալյանի աշխատակազմին:

Դատարանի 03/02/2023 թվականի որոշմամբ քաղաքացիական գործն ընդունվել է վարույթ և նախնական դատական նիստ է նշանակվել 02/03/2023 թվականին։
ՀՀ քաղաքացիական դատավարության օրենսգրքի 439-րդ հոդվածի 4-րդ մասի համաձայն՝ Սույն օրենսգրքի ուժի մեջ մտնելու օրվա դրությամբ առաջին ատյանի դատարանի վարույթում գտնվող գործերը առաջին ատյանի դատարանում քննվում են Հայաստանի Հանրապետության քաղաքացիական դատավարության 1998 թվականի հունիսի 17-ի օրենսգրքի նորմերով:
02/02/2023 թվականի դատական նիստում Դատարանը քննարկել է 17/06/1998 թվականին ընդունված և սույն քաղաքացիական գործի քննության նկատմամբ կիրառելի ՀՀ քաղաքացիական դատավարության օրենսգրքի 149․8-րդ հոդվածի 1-5-րդ կետերով նախատեսված հարցերը։
Նույն օրենսգրքի 48-րդ հոդվածի 1-ին և 2-րդ մասերի համաձայն՝ գործին մասնակցող յուրաքանչյուր անձ պետք է ապացուցի իր վկայակոչած փաստերը, գործի լուծման համար էական նշանակություն ունեցող ապացուցման ենթակա փաստերը որոշում է դատարանը՝ գործին մասնակցող անձանց պահանջների և առարկությունների հիման վրա։
Ելնելով վերոգրյալից և ղեկավարվելով ՀՀ քաղաքացիական դատավարության օրենսգրքի 48, 149․8, 144-145-րդ  հոդվածներով`

    Թիվ ՀԿԴ/0037/02/23  քաղաքացիական գործով ապացուցում պահանջող փաստերի շրջանակը (ապացուցման առարկան) և կողմերի միջև ապացուցման պարտականությունը բաշխել հետևյալ կերպ.
    Սույն գործի լուծման համար նշանակություն ունեցող փաստերի շրջանակը (ապացուցման առարկան), որոնք պետք է ապացուցվեն գործին մասնակցող անձանց կողմից, հետևյալն են.
 1․ Սմբատ Հակոբյանի կողմից Հայաստանի Հանրապետության հանդեպ 60․000 ՀՀ դրամի կետանցված վճարային պարտավորության առկայությունը (այս փաստի ապացուցման բեռը դրվում է Հայցվորի վրա),

2․ Հայաստանի Հանրապետությանը 60․000 ՀՀ դրամի չափով պարտավորությունը մարելու համար Սմբատ Սիրասի Հակոբյանի այլ գույքի անբավարար լինելու փաստը (այս փաստի ապացուցման բեռը դրվում է Հայցվորի վրա),

3․ Տավուշի մարզ, գյուղ Նավուր հասցեում գտնվող (վկայական 1481164) անշարժ գույքը (այսուհետ նաև՝ Գույք) ընդհանուր սեփականության իրավունքով  Սմբատ Սիրասի Հակոբյանին, Ելենա Անդրանիկի Հակոբյանին և Անդրանիկ Հակոբյանին պատկանելու փաստը (այս փաստի ապացուցման բեռը դրվում է Հայցվորի վրա),

4․ Գույքի Սմբատ Հակոբյանին պատկանող բաժինը բնեղենով առանձնացնելն օրենքով թույլատրված չլինելու կամ այդպիսի առանձնացումն առանց ընդհանուր սեփականության ներքո գտնվող գույքին անհամաչափ վնաս պատճառելու անհնար լինելու, իսկ առանձնացումը հնարավոր լինելու դեպքում՝ դրա տարբերակը (այս փաստերի ապացուցման բեռը դրվում է Հայցվորի վրա),

6․ Հայցվորի կողմից ընդհանուր սեփականության մյուս մասնակիցներին Սմբատ Հակոբյանին բաժինը շուկայական գնով գնել առաջարկելու փաստը (այս փաստի ապացուցման բեռը դրվում է Հայցվորի վրա): 
Գործին մասնակցող անձանց կողմից ապացույցներ և դրանք ձեռք բերելուն ուղղված միջնորդություններ ներկայացնելու ժամկետը սահմանել մինչև 2023 թվականի հունիսի 12-ը:
Թիվ ՀԿԴ/0037/02/23 քաղաքացիական գործով ևս մեկ նախնական դատական նիստ նշանակել 2023 թվականի հունիսի 13-ին, ժամը 14։00-ին՝ ՀՀ հակակոռուպցիոն դատարանի Երևանի նստավայրում (հասցե՝ Երևան, Թբիլիսյան խճուղի 3/9, նիստերի դահլիճ 8)։
Որոշումն ուժի մեջ է մտնում կայացման պահից և ենթակա չէ բողոքարկման:

